
በሚል መሪ ቃል 
የፀረ - ሙስና ቀን ተከበረ

ዜና አዋሽ ባንክ

    ሙስናን 
መታገል 
በተግባር

"

"

በዓለም አቀፍ ደረጃ ለ19ኛ ጊዜ በአገር አቀፍ ደረጃ ደግሞ ለ18ኛ 
ጊዜ የሚከበረውን የፀረ ሙስና ቀንን አስመልክቶ ህዳር 29 ቀን 
2015 ዓ.ም የትራንስፓረንሲ ኢትዮጵያ ኤክስኪዩቲቭ ዳይሬክተር 
እና የአዋሽ ባንክ አመራሮች በተገኙበት “ሙስናን መታገል 
በተግባር” በሚል መሪ ቃል የውይይትና የምክክር መድረክ 
ተካሂዷል::

የባንኩ ክሬዲት ካርድ አገልግሎት በባንኩ ፖሊሲ መሠረት 
መሥፈርቱን ሊያሟሉ ለሚችሉ ለሁሉም የኅብረተሰብ ክፍሎች 
ተደራሽ ለማድረግ በማሰብ የተዘጋጀ ሲሆን አገልግሎቱም 
በአመልካቾቹ የመበደር አቅም ላይ በመመርኮዝ ጣሪያ ተበጅቶለት 
የሚሰጥ ነው፡፡ የአዋሽ ክሬዲት ካርድ ደንበኞች በንግድ ቦታዎች ክፍያ 
እንዲፈጽሙ፣ ከኤቲኤምና ከቅርንጫፎች በፖስ ተርሚናሎች ገንዘብ 
ማውጣት የሚያስችልም ስለመሆኑ ተብራርቷል፡፡

ይህ ካርድ የተለያዩ የአገልግሎት ክፍያዎችን ለመፈጸም ከማስቻሉም 
በላይ፣ የብድር አገልግሎት አሰጣጡ ዘመናዊ፣ ምቹና የተሳለጠ 
እንዲሆን የሚያደርግ እና ደንበኞችም የጥሬ ገንዘብ ዕጦት 
ሊያጋጥማቸው ስለሚችል ለአስቸኳይ ችግር ዋስትና እንዲኖራቸው 
የሚያግዝም ነው ተብሏል፡፡ 

የባንኩ ዋና ሥራ አስፈጻሚ አቶ ፀሐይ ሽፈራዉ በሥነ-ሥርዓቱ ላይ 
እንደተናገሩት አዋሽ ባንክ ከወቅቱ ቴክኖሎጂ ጋር ለመራመድና 
የደንበኞቹን ፍላጎት ለማሟላት ከምንጊዜውም በላይ ዘመኑን የዋጁ 
ቴክኖሎጂዎችን በመጠቀም የአገልግሎት አሰጣጡን ተደራሽና ምቹ 
ለማድረግ እየሰራ እንደሚገኝ ገልጸዋል፡፡

ባንኩ ማክሰኞ ኅዳር 20 ቀን 2015 ዓ.ም. በስካይላይት ሆቴል ይፋ 
ባደረገው ፕሮግራም እንዳስታወቀው፣ የክሬዲት ካርዶቹ ለሁለት 
የብድር ዓይነቶች የተዘጋጁ ናቸው፡፡ አንደኛው ደንበኞች 
ከተቀመጠላቸው የብድር ጣሪያ ውስጥ የተጠቀሙበትን የብድር 
መጠን በክፍያ ቀናቸው በሙሉ ተመላሽ የሚያደርጉበት ሲሆን፣ 
ሁለተኛው የክሬዲት ካርድ ደግሞ ተዘዋዋሪ (ሪቮልቪንግ) ብድር 
ዓይነት ሆኖ፣ ደንበኞች በየወሩ የተጠቀሙበትን የብድር መጠን 
የተወሰነ መቶኛ ተመላሽ እያደረጉ መጠቀም የሚያስችል እንደሆነ፣ 
የባንኩ ዋና ሥራ አስፈጻሚ አቶ ፀሐይ ሽፈራው ገልጸዋል፡፡ 

በዕለቱ ይፋ የተደረገው የክሬዲት ካርድ አገልግሎት ሁሉንም 
የኅብረተሰብ ክፍሎች የብድር አገልግሎት ተጠቃሚ የሚያደርግ 
አሠራር መሆኑንና በኢትዮጵያ የባንክ ኢንዱስትሪ ውስጥ 
የመጀመሪያውና ፈር ቀዳጅ ዕርምጃ እንደሆነ አቶ ፀሐይ 
አስታውቀዋል፡፡ አያይዘውም የክሬዲት ካርድ አገልግሎት መጀመር 
በደንበኞች የብድር አወሳሰድና አመላለስ ሁኔታ ላይ በመመሥረት፣ 
ታማኝ ደንበኞችን ለመለየትና በአግባቡ ለማስተናገድ የሚያስችል 
እንደሆነም ጠቁመዋል፡፡

አዋሽ ባንክ የክሬዲት ካርድ አገልግሎት መስጠት ጀመረ

አዋሽ ባንክ ለሁሉም የኅብረተሰብ ክፍሎች በዘመናዊ መንገድ ብድር 
ማስገኘት ያስችላሉ ያላቸውን ሁለት ዓይነት የክሬዲት ካርዶች ይፋ 
አድርጓል።

ክሬዲት ካርድ አገልግሎት ይፋ የተደረገበት ሥነ-ሥርዓት  በከፊል

አዋሽ ባንክ በ2021/22 የሂሳብ ዓመት 
ከፍተኛ ትርፍ አስመዘገበ

(የባንኩ ካፒታል 55 ቢሊዮን ብር እንዲሆን የቀረበውን ሃሳብ ጠቅላላ ጉባኤው ተቀብሎ አፅድቆታል።)

የአዋሽ ባንክ የባለአክሲዮኖች 27ኛ ጠቅላላ ጉባኤ እና 17ኛ አስቸኳይ 
ጠቅላላ ጉባኤ ህዳር 17 ቀን 2015 ዓ.ም በአዲስ አበባ ሒልተን ሆቴል 
ተካሂዷል፡፡ በዓለም አቀፍ ደረጃ የሩሲያ እና ዩክሬን ጦርነት፣ የኮሮና 
ቫይረስ ወረርሽኝና ሌሎች ተግዳሮቶች በኢኮኖሚ ላይ 
የሚያሳድረው ተፅዕኖ በቀጠለበት እና በአገራችን የማክሮ ኢኮኖሚ 
ነባራዊ ሁኔታ በባንክ ኢንዱስትሪው ላይ ተፅዕኖ በፈጠረበት ሁኔታ 
ውስጥም ሆኖ አዋሽ ባንክ በአስር ዓመቱ ፍኖተ ካርታው ላይ 
ባስቀመጠው ስትራቴጂ በመመራትና ሊያጋጥሙ የሚችሉ 
ቀውሶችን ለመቆጣጠር የሚያስችሉትን ስትራቴጂዎችን በመተግበር 
የበጀት ዓመቱን በአመርቂ ውጤት ማጠናቀቁን የአዋሽ ባንክ 
የዳይሬክተሮች ቦርድ ሰብሳቢ አምባሳደር ዶ/ር ዲባባ አብደታ 
ለጠቅላላ ጉባኤው ገልፀዋል፡፡

‘’ከጊዜ ወደ ጊዜ እየጨመረ የሚሄደው የዋጋ ግሽበት በተለያዩ 
የአገራችን ክፍሎች የነበሩ የፀጥታ ስጋቶች ፣በባንኮች መካከል ያለው 
ከፍተኛ ፉክክር እያደገ የመጣበት ዓመት የነበረ ቢሆንም ባንካችን 
ያስመዘገበው አኩሪ ውጤት ከቀደሙት ዓመታት እጅጉን የላቀና 
ባንኩ በየጊዜው የሚያስመዘግባቸው ተከታታይ ዕድገቶች ባንኩን 
በጠንካራና አስተማማኝ መሠረት ላይ አቁሞታል ብለዋል’’፡፡

ይህ አመርቂ ውጤት ሊገኝ የቻለው የባንኩ የዳይሬክተሮች ቦርድና 
የስራ አመራር አባላት ተቀናጅቶ መስራትና በየደረጃው ያሉ የባንኩ 
ሠራተኞች ባሳዩት ከፍተኛ የስራ ተነሳሽነትና ቁርጠኝነት ነው ያሉት 
አምባሳደር ዶክተር ዲባባ ለዚህም የበኩላቸውን አስተወፅኦ ላበረከቱ 
ባለድርሻ አካላት ሁሉ ምስጋና አቅርበዋል፡፡

የአዋሽ ባንክ ዋና ስራ አስፈፃሚ አቶ ፀሐይ ሽፈራው በበኩላቸው 
2021/22 የሂሳብ ዓመት አዋሽ ባንክ እንደወትሮ ሁሉ መንግስት 
በአገሪቱ የተስተዋሉ ማህበራዊና ኢኮኖሚያዊ ችግሮች 
የሚያስከትሉትን ጉዳቶች ለመቀነስ ለሚያደርገው ጥረት ተገቢውን 
ድጋፍ በማድረግ ህዝባዊነቱን ያስመሰከረበት ዓመት ከመሆኑም 
ባሻገር ባስመዘገበው ዓመታዊ ትርፍም ከግል ባንኮች መሪነቱን 
አስጠብቆ መዝለቅ ችሏል ብለዋል፡፡

ባንኩ በዘርፉ የሚታየውን ከፍተኛ ፉክክር እና ሌሎች ጫናዎችን 
በመቋቋም ባለፈው በጀት ዓመት በሁሉም ዘርፍ እጅግ በጣም 
አመርቂ የሚባል ውጤት ከማስመዝገቡም ባሻገር ግሎባል ፋይናንስ 
የተሰኘው ዓለም ዓቀፍ ተቋም የየአገሮች ምርጥ ባንኮችን ምርጫ ይፋ 
ባደረገው መሰረት አዋሽ ባንክ ከኢትዮጵያ በብቸኝነት መመረጡና 
የዕውቅና ሽልማት ማግኘት መቻሉ ትልቅ መነቃቃትን እንደፈጠረ 
አስረድተዋል፡፡ 

የአዋሽ ባንክ የባለአክሲዮኖች 27ኛ ጠቅላላ ጉባኤ እና 17ኛ አስቸኳይ ጠቅላላ ጉባኤ በከፊል

አዋሽ ባንክ በ2021/22 የሒሳብ ዓመት ማጠናቀቂያ ላይ ከመሰረታዊ የፋይናንስ አፈጻጸሞች አንፃር በተቀማጭ ገንዘብ የ41 በመቶ ዕድገት 
በማስመዝገብ ብር 152 ቢሊዮን፣ በውጭ ምንዛሪ ግኝት የ38 በመቶ ዕድገት በማስመዝገብ 1 ቢሊዮን 343.5 ሚሊዮን የአሜሪካ ዶላር በላይ 
ለማግኘት ችሏል፡፡ በብድር የ48 በመቶ ዕድገት ባመስመዝገብ ለተለያዩ የኢኮኖሚ ዘርፎች የተሰጠው ብድር ብር 129.2 ቢሊዮን መድረስ 
ችሏል፡፡ 

በሌላ መልኩ በበጀት ዓመቱ ማጠቃለያ የባንኩ አጠቃላይ የሀብት መጠን ብር 183.4 ቢሊዮን የደረሰ ሲሆን፣ የባንኩ የተከፈለ ካፒታል ደግሞ 
እ.ኤ.አ ሰኔ 30 ቀን 2021 ከነበረበት ብር 8.19 ቢሊዮን የብር 2.1 ቢሊዮን ወይም የ25.6 በመቶ ዕድገት በማስመዝገብ እ.ኤ.አ ሰኔ 30 ቀን 2022 
መጨረሻ ላይ ብር 10.29 ቢሊዮን ደርሷል፡፡ ይህም ብሔራዊ ባንክ ነባር ባንኮች በአምስት ዓመት ጊዜ ውስጥ ሊደርሱበት ይገባል ብሎ 
ካስቀመጠው የካፒታል መጠን እጅጉን የሚበልጥ ነው፡፡   እ.ኤ.አ እስከ ታህሳስ 30 ቀን 2022 የባንኩ የተከፈለ ካፒታል ብር 12 ቢሊዮን 
ለማድረስ የተወሰነ መሆኑንና ባንኩ በበጀት ዓመቱ ያስመዘገበው የትርፍ መጠን የ54.5 በመቶ ዕድገት በማሳየት ብር 7.45 ቢሊዮን መሆኑንም 
ገልፀዋል፡፡

አዋሽ ባንክ የአገሪቱን ልማት ከመደገፍ አንፃር ማህበራዊ ኃላፊነቱን ከመወጣት አንፃር በተለያዩ ጊዜያት በመንግስት ለሚደረጉ አገራዊ ጥሪዎች 
ምላሽ መስጠቱ እንዳለ ሆኖ በመደበኛ ፕሮግራሙ በ2021/22 የሒሳብ ዓመት ለተለያዩ ተቋማት የብር 118 ሚሊዮን ብር የገንዘብ ድጋፍ 
አድርጓል፡፡ ከዓመታዊ ትርፉም በበጀት ዓመቱ ከፍተኛ ግብር በመክፈልና የዓመቱ ታማኝና ከፍተኛ ግብር ከፋይ በመባል በፕላቲኒየም ደረጃ 
በኢፌዲሪ ፕሬዝዳንት ክብርት ሳህለወርቅ ዘውዴ የዕውቅና ሽልማት ተበርክቶለታል፡፡

የባንኩን ሀብት ለማሳደግ፣ ለቅርንጫፎች ኪራይ የሚያወጣውን ወጪ ለመቀነስና በተለያዩ ከተሞች የራሱን ህንፃዎች በመገንባት ለከተሞች 
ዕድገት የበኩሉን አስተዋፅኦ ከማበርከት አንፃርም ባንኩ በርካታ ስራዎችን ሰርቷል፡፡ ከዚህ አንፃር በአዲስ አበባ የቡልቡላ ህንፃ እና በባሌ ሮቤ 
የተጀመሩ የአዳዲስ ህንፃዎች ግንባታ በተያዘላቸው ጊዜ መሰረት እና በሚፈለገው ጥራት እንዲጠናቀቁ የክትትልና የቁጥጥር ስራ ተጠናክሮ 
አንዲቀጥል ተደርጓል፡፡ በድሬደዋ ከተማ አዲስ ለሚገነባ ህንፃ የአርክቴክቼራል ዲዛይን ስራ የተሰራ ሲሆን በሌላ በኩል በ2021/22 ሂሳብ ዓመት 
በተለያዩ የሀገሪቱ ክፍሎች በአምቦ፣አሰላ እንዲሁም በወሊሶ ከተማ ሊገነቡ በሂደት ላይ ያሉ ህንጻዎች ተጠቃሽ ናቸው፡፡

የደንበኞችን አገልግሎት ለማሟላት የሚያስችሉ ስራዎችን ለመስራትም የባንኩን ሰራተኞች አቅም ለማጎልበት ሲባል በበጀት ዓመቱ በባንኩ 
የስልጠና ክፍል በአገር ውስጥና ከአገር ዉጪም ስልጠናዎችን በተሳካ ሁኔታ ሰጥቷል፤እ.ኤ.አ መጋቢት 2022 ላይ ‘’ለላቀ የደንበኞች አገልግሎት 
እንተጋለን’’! በሚል መሪ ቃል የደንበኞች ሳምንትን በሁሉም የባንኩ ቅርንጫፎች እጅግ በደመቀ ሁኔታ ማክበር ተችሏል፡፡

ባንኩ ብር 12 ቢልየን የተፈረመና 11.75 ቢሊዮን የተከፈለ ካፒታል ያለው ሲሆን ህዳር 17 ቀን 2015 ዓ.ም ባካሄደው ጠቅላላ ጉባኤ ብር 43 
ቢሊዮን በመጨመር ካፒታሉን ወደ 55 ቢሊዮን ብር ከፍ ለማድረግ ውሳኔ አሳልፏል። ብር 38 ቢሊዮን ዋጋ ያላቸው አክሲዮኖችን ነባር ባለ 
አክሲዮኖች የሚገዙት ሲሆን ቀሪው ለባንኩ ሠራተኞችና ኮርፖሬት ደንበኞች የሚሸጥ ይሆናል ።

የዛሬ 28 ዓመት ወደ ባንኪንግ ኢንዱስትሪው ቀድሞ በመግባት ፈር ቀዳጅ የሆነውና በአምስት ቅርንጫፎችና በ137 ሰራተኞች ስራውን 
የጀመረው አዋሽ ባንክ አገልግሎቱን ተደራሽ ለማድረግ በሁሉም የአገሪቱ ክፍሎች ቅርንጫፎችን በማስፋፋት እ.ኤ.አ. እስከ ሰኔ 30 ቀን 2022 
ድረስ የቅርንጫፎቹን ብዛት ከ725 በላይ፣ የሰራተኞቹን ብዛት ደግሞ ከ18 ሺህ በላይ አድርሷል፡፡

በሌላ በኩል የአዋሽ ባንክ ዳይሬክተሮች ቦርድ ህዳር 17 ቀን 2015 ዓ.ም የባንኩ ካፒታል ብር 55 ቢሊዮን  እንዲሆን ያቀረበውን ሃሳብ ጠቅላላ 
ጉባኤው ተቀብሎ አጽድቋል።

አዋሽ ባንክ የኢፌድሪ የኢንፎርሜሽን መረብ ደህንነት 
አስተዳደር እንዲሁም የአዲስ አበባ አስተዳደር ገቢዎች ቢሮ

በጋራ አብሮ ለመስራት የሚያስችላቸውን የሶስትዮሽ የመግባቢያ ስምምነት ተፈራረሙ

አዋሽ ባንክ፣ ከኢፌድሪ የኢንፎርሜሽን 
መረብ ደህንነት አስተዳደር እንዲሁም 
ከአዲስ አበባ ከተማ አስተዳደር ገቢዎች 
ቢሮ ጋር በጋራ አብሮ ለመስራት 
የሚያስችላቸውን የሶስትዮሽ የመግባቢያ 
ስምምነት ተፈራርመዋል፡፡ 

የሶስትዮሽ የፊርማ ስነ-ስርዓቱ ዋነኛ ዓላማ 
የታክስ ክፍያ ስርዓት በኤሌክትሮኒክስ 
ሲስተም በማካሄድ የታክስ አሰባሰቡን 
የበለጠ በማዘመን የተቀላጠፈ አገልግሎት 
ለደንበኞች ለመስጠት በማሰብ ነው፡፡

የሶስትዮሽ የመግባቢያ ስምምነት ሥነ-ስርዓት በከፊል

አዋሽ ባንክ ታማኝና ከፍተኛ ግብር ከፋይ
በመሆን በፕላቲኒየም ደረጃ የዕውቅና ሽልማት ተበረከተለት

አዋሽ ባንክ በ2014 ዓ.ም የበጀት ዓመት፣ ታማኝና ከፍተኛ ግብር ከፋይ በመሆን በፕላቲኒየም ደረጃ ከኢፌዴሪ ፕሬዝዳንት ክብርት ሳህለወርቅ 
ዘውዴ የዕውቅና ሽልማት ተበረከተለት፡

የአራተኛው ዙር የፌደራል ግብር ከፋዮች ዕውቅና እና ሽልማት ሥነ-ስርዓት የኢፌዲሪ ፕሬዝዳንት ክብርት ወ/ሮ ሣህለወርቅ ዘውዴ፣ ከፍተኛ 
የመንግስት የስራ ኃላፊዎች እና ተጋባዥ እንግዶች በተገኙበት በሸራተን አዲስ ሆቴል ባሳለፍነው ወርሃ ጥቅምት 2015 ዓ.ም ተካሂዷል፡፡

በዕውቅና እና ሽልማት መርሐ-ግብሩ 400 ታማኝ ግብር ከፋዮች የተሸለሙ ሲሆን ከእነዚህ መካከል 40 የሚሆኑት የፕላቲኒየም፣ 120 የወርቅ 
እና 240 ደግሞ የብር ተሸላሚዎች ሆነዋል። 14 ግብር ከፋዮች ደግሞ ለሦስት ተከታታይ ጊዜ ተሸላሚ በመሆን ልዩ ተሸላሚዎች ሲሆኑ አንድ 
ተቋም የግብር ሙስናና ብልሹ አሰራርን በማጋለጥ ተሸላሚ ሆኗል፡፡

መሰረታዊ የግብር ከፋይ መረጃ፣ ታክስ ማሳወቅ፣ የግብር ከፋዩ የቅጣት ታሪክ፣ የኦዲት ግኝት ልዩነት፣ የግብር/ታክስ ስሌት ልዩነት እና ሌሎች 
በድምሩ 12 የሚሆኑ መስፈርቶች ደግሞ ታማኝ ግብር ከፋዮችን ለመመረጥ ጥቅም ላይ የዋሉ መስፈርቶች ናቸው፡፡

በሥነ-ስርዓቱ ላይ አዋሽ ባንክ ታማኝና ከፍተኛ ግብር ከፋይ በመሆን በፕላቲኒየም ደረጃ የዕውቅና ሽልማት የተበረከተለት ሲሆን ባንኩ የፋይናንስ 
አገልግሎቱን ተደራሽ ከማድረጉም ባሻገር የሀገሪቱን መልካም ገፅታ በመገንባት ረገድ ከፍተኛ አስተዋፅኦ በማበርከት ላይ ይገኛል፡፡

የዕውቅና አሰጣጥ ሥነ-ስርዓት በከፊል

አዋሽ ባንክ በሶስተኛው ሀገር አቀፍ 
የሳይበር ደህንነት ወር ዝግጅት ላይ ተሳተፈ

"የተቀናጀ የሳይበር ደህንነት ለሀገር ሉዓላዊነት" በሚል መሪ ቃል በአዲስ አበባ ስካይ ላይት ሆቴል የኢፌዲሪ ም/ጠቅላይ ሚኒስትር እና የውጭ 
ጉዳይ ሚኒስትር ክቡር አቶ ደመቀ መኮንን በተገኙበት በይፋ በተጀመረውና ለአንድ ወር በቆየው ሶስተኛው ሀገር አቀፍ የሳይበር ደህንነት ዓውደ 
ርዕይ ላይ ተሳታፊ የነበረው አዋሽ ባንክ የተለያዩ የባንክ ቴክኖሎጂ ውጤቶችን ለዕይታ በማቅረብና የበርካታ ጎብኚዎችን ትኩረት በመሳብ 
የግንዛቤ ማስጨበጫ ስራዎችን ለመስራት ችሏል፡፡

3ኛዉን ሀገር አቀፍ የሳይበር ደህንነት የግንዛቤ ማስጨበጫ ወር የመክፈቻ ሥነ-ስርዓት ላይ የተገኙት ክቡር አቶ ደመቀ መኮንን ባስተላለፉት 
መልዕክት ተቋማት ወደ ውስጥ በመመልከትና ለሳይበር ተጋላጭነት የሚዳርጉ ጉዳዮችን በመለየት ክፍተቶችን በመድፈን፣ የባለሙያዎችን 
የሳይበር ግንዛቤ አቅም በማሳደግና በጋራ በመስራት የኢትዮጵያን የሳይበር ሉዓላዊነት ማስጠበቅ ላይ የበኩላቸውን መወጣት እንደሚገባቸው 
ጠቁመዋል።

ምንስትሩ አያይዘውም መንግስታዊም ሆኑ የግል ተቋማት የሚጠቀሙባቸዉ ቴክኖሎጂዎች እና የአሰራር ስርዓታቸዉን የማዘመን፣ የቁጥጥር እና 
የክትትል ስርዓታቸዉን በማስፋት፣ ዘመኑን የሚመጥንና ደህንነቱ የተጠበቀ የቴክኖሎጂ ባለቤት በመሆን እና በመጠቀም በተቋማትና በሀገር ላይ 
ሊደርስ የሚችል የሳይበር ጥቃትን በጋራ መከላከልና መጠበቅ ይገባናል ብለዋል።

የመክፈቻ ሥነ-ስርዓት በከፊል

የውጭ ባንኮች ለኢትዮጵያ ዕድል ወይስ ስጋት?

ኢትዮጵያ የውጭ ባንኮች በኢትዮጵያ የሚመዘገብ ኩባንያ አቋቁመው የባንክ አገልግሎት እንዲሰጡ የሚፈቅድ ፖሊሲ ማፅደቋ የሚታወስ ሲሆን 
ፖሊሲው የውጭ ባንኮች ቅርንጫፍ እንዲከፍቱ፤ አክሲዮን በመግዛት በሽርክና ከአገር ውስጥ ባለሀብቶች ጋር እንዲሰሩ ይፈቅዳል። 

የባንክ ዘርፍ ለውጭ ኢንቨስተሮች ክፍት የሚያደርግበት ዋነኛ ምክንያትም የኢትዮጵያ ኢኮኖሚ ከዓለም አቀፍ ገበያ ጋር ያለውን ትስስር ወደ 
ላቀ ደረጃ ለማሸጋገር፤ በቂ የፋይናንስ አቅርቦት እንዲኖር፤ የውጭ ምንዛሪ አቅርቦት እንዲሳለጥ እንዲሁም የባንክ ዘርፍ ለውጭ ኢንቨስተሮች 
ምቹ ለማድረግ እንደሚያግዝም ጭምር መሆኑ የፀደቀው ፖሊሲ ያመላክታል።

የዘርፉ ምሁራን እንደሚያብራሩት ይህ ፖሊሲ አንድ ውጭ አገር ያለ ባንክ ኢትዮጵያ ውስጥ የሚመሠረት እና የሚመዘገብ  ኩባንያ አቋቁሞ 
ኢትዮጵያ ውስጥ የባንክ አገልግሎት እንዲሰጥ የሚፈቅድ መሆኑን ሲጠቁሙ፣ ከዚህ በተጨማሪም አገር ውስጥ እየሰሩ ያሉ ባንኮች ላይ ወይም 
አዳዲስ ባንኮች ላይ አክሲዮን በመግዛት በሽርክና ከአገር ውስጥ ባለሀብቶች ጋር ተጣምረው የሚሰሩበት መንገድ መኖሩንም ጭምር ይገልፃሉ።  

የኢትዮጵያ ባንኮች ከውጭዎቹ በሚገጥማቸው ውድድር "እንዳይቀጭጩ፣ መጨረሻ ላይም እንዳይጠፉ ወገባቸውን ጠበቅ አድርገው" ሊሰሩ 
የሚገባቸው ጉዳዮች ውስጥ ሁለት ሶስት ባንኮች አንድ ላይ ቢጣመሩ የሥራ ማስኬጃ ወጪያቸውን ከመቀነሳቸውም ባሻገር ተደራሽነታቸውን 
በማሳደግ የካፒታል አቅማቸውን ማጎልበት እንደሚችሉ መገመት አያስቸግርም፡፡

በሌላ በኩል የአገር ውስጥ ባንኮች ከተወዳዳሪዎቻቸው ልቀው ለመገኘት የሚያስችሏቸው ስትራቴጂዎች መንደፍ የሚገባቸው ሲሆን ዘርፉ ላይ 
ከፍተኛ ውጤት ለማስመዝገብ ጥቃቅን እና አነስተኛ ተቋማት፣ ሴቶች፣ ተማሪዎች እና የመሳሰሉት ላይ ትኩረት ሰጥተው መስራት እንዳለባቸው 
እና ዘርፉ የሚፈልገው የሰለጠነ የሰው ኃይል እና ቴክኖሎጂ ተግባራዊ ማድረግ እንደሚያስፈልግ ምሁራኑ ይመክራሉ፡፡

ዘርፉ የሚፈልገው የሰለጠነ የሰው ኃይል እና ቴክኖሎጂ የአገር ውስጥ ባንኮች ድንበር ተሻግረው ወደ ገበያው ከሚገቡ የውጭ ተቋማት 
የሚወዳደሩባቸው ተጨማሪ ዘርፎች ናቸው። የኢትዮጵያ ባንኮች አገልግሎቶቻቸውም ሆነ ቅርንጫፎቻቸው በአዲስ አበባ እና ከተሞች ላይ 
ያተኮሩ ናቸው እየተባሉ ይተቻሉ። በኢንተርኔት እና በሞባይል ስልኮች አማካኝነት የሚቀርቡ የባንክ አገልግሎቶች ዘርፉን እየቀየሩ በመሆኑ 
የሚስማሙት አቶ ቴዎድሮስ ሲሳይ እና አቶ ሚሊዮን ክብረት ከውጭ ከሚገቡ ባንኮች በርከት ያሉ ቅርንጫፎች አይጠብቁም። የውጭዎቹ 
ባንኮች በተካኑባቸው የኢንተርኔት እና የሞባይል ባንክ አገልግሎቶች የፋይናንስ ተደራሽነትን ሊያሰፉት እንደሚችሉ ለዶይቼ ቬለ ተናግረዋል።
በኢንተርኔት እና በሞባይል ስልኮች አማካኝነት የሚቀርቡ የባንክ አገልግሎቶች ዘርፉን እየቀየሩ ቢሆንም የኢትዮጵያ ባንኮች አገልግሎቶቻቸውም 
ሆነ ቅርንጫፎቻቸው በአዲስ አበባ እና ከተሞች ላይ ብቻ ያተኮሩ መሆናቸው ዘርፉ የሚተችበት ጉዳይ መሆኑን በመረዳት የውጭዎቹ ባንኮች 
በተካኑባቸው የኢንተርኔት እና የሞባይል ባንክ አገልግሎቶች የፋይናንስ ተደራሽነትን ሊያሰፉት እንደሚችሉ በርካታ መረጃዎች ይጠቁማሉ፡፡

ምንጭ- https://www.dw.com

የሮጠ ሁሉ አይሸለምም!...

ሽልማት እንደዋዛ አይገኝም ብዙ መውጣትና መውረድን ይጠይቃል፣ ሽልማት በስጦታ አይበረከትም ለቆሙለት ዓላማ ታግሎ ማሸነፍን 
ይጠይቃል፣ ሽልማት በአቀራጭ አይገኝም በቁርጠኝነትና በሙሉ ልብ ሀገርና ህዝብን ማገልገልን ይጠይቃል፡፡ 

ብልህዎች ዓላማቸውን ጠንቅቀው ያውቃሉ መነሻቸውን ብቻ ሳይሆን መድረሻቸውን ጭምር መተንበይ ይችላሉ፡፡ ለዚህም ያሰቡትን ለማሳካት 
ያለሙትን በእጃቸው ለማስገባት በትጋት ይሰራሉ፡፡ በተሰለፉበት የውድድር መድረክ ላይ አሸናፊ ሆነው የድካማቸውን ፍሬ ምርቱን 
በመሰብሰብ የክብር ሜዳሊያቸውን ያጠልቃሉ፡፡

ስኬት እንደ ድንገት በአጋጣሚ የሚመጣ ነገር ሳይሆን የአመለካከት ውጤት ነው፡፡ አመለካከት ደግሞ መርጠን የምንይዘው ነገር ነው፡፡ ስለዚህ 
ስኬት የምርጫ እንጂ የእድል ጉዳይ አይደለም፡፡

አዋሽ ወንዝ ነው! ለሀገሩና ለህዝቡ የታመነ ከምዕራብ ኢትዮጵያ ተነስቶ እስከ ምስራቅ ኢትዮጵያ በየደረሰበት የሀገሩን ምድር እያረሰረሰ፣ የሀገሩን 
መልክዓ ምድር እያለማ የአርሶ አደሩን አንጀት እያራሰ ከደጋ እስከ ቆላ ያለድካም ረጅም ርቀት ተጉዞ ሁሉን የሚንከባከብ፣ የሚያረካና 
የሚያበለፅግ ታማኝ ወንዝ ነው፡፡

በዚህ ታማኝ ወንዝ ስያሜውን ያገኘው አዋሽ ባንክ ነው፡፡ አዋሽ ባንክ ከምስረታው ጀምሮ የደንበኞቹን ፍላጎት ለማርካት በሚያደርገው ትጋትና 
ጥረት በተሰማራበት የባንክ ክፍለ ኢኮኖሚ ከጊዜው ጋር ተወዳዳሪ በመሆን ከዘመኑ ጋር እየዘመነ ቀልጣፋና ተደራሽ የሆነ አገልግሎት 
በመስጠት ዘመናትን ተሻግሯል፡፡

አዋሽ ባንክ ከመደበኛው ስራ ጎን ለጎንም ማህበራዊ ኃላፊነቱን ለመወጣት ከፍተኛ በጀት በመመደብ እና ከመደበኛ ስራ ጋር በማስተሳሰር በበጎ 
ፈቃድ ስራ፣በአካባቢ ጥበቃና ዜጎች የተሻለ ህይወት እንዲኖራቸው ለማህበረሰቡ ኢኮኖሚያዊ ተጠቃሚነት፣ መንግስታዊና መንግስታዊ ባልሆኑ 
ተቋማት ለሚሰሩ የማህበረሰብ ክፍሎች ዘርፈ ብዙ የልማት እና የበጎ አድራጎት ስራዎችን በማከናወን የሀገር አለኝታነቱን ያስመሰከረ ስመ ጥር 
ባንክ ነው፡፡ 

ዓለማችን ደግሞ የውድድር መድረክ ናት፡፡ ብርቱዎች አሸንፈው ድል የሚቀዳጁበት፣ ተሸናፊዎች ከሽንፈታቸው ተምረው ለቀጣይ ጉዟቸው 
ትምህርት የሚቀስሙባት ሰፊ የውድድር ሜዳ ነች።  በተለያዩ የሙያ ዘርፎች የተሰማሩ ተቋማትን በአሰራር ብቃትና በጥራት ደረጃ 
ታወዳድራለች፡፡ ማወዳደር ብቻ አይደለም የውድድሩን መስፈርት አሟልተው ውድድሩን በብቃትና በድል ያጠናቀቁ ጀግኖችን ደግሞ ለሌሎች 
መልካም አርአያ እና ተምሳሌት እንዲሆኑ ዕውቅናና ሽልማት ታበረክታለች፡፡

ታዲያ ግሎባል ፋይናንስ እ.አ.አ የ2022 የአገሮች ምርጥ ባንኮች ለመምረጥ ከ150 በላይ ሀገራት የተውጣጡ የዓለም አቀፍ፣ አህጉራዊ እና ሀገራዊ 
አሸናፊዎችን ለመለየት ወደ ውድድር ገባ፡፡

አንድ ባንክ እንደ ግሎባል ፋይናንስ የዓለም ምርጥ ባንክ በመሆን ከፍተኛውን ክብር ለመውሰድ የምርት ፖርትፎሊዮውን ማስፋት፣ ንግዱን 
እያሳደገ እና በዘላቂነት ላይ መዋዕለ ንዋይ በማፍሰስ ከፍተኛ ውጤት ማስመዝገብ ይጠበቅበታል።

በግሎባል ፋይናንስ በተደረገው ውድድር መሠረት ኦክቶበር 15/2022 የአሸናፊዎች ዝርዝር ይፋ ተደረገ፡፡ በምርጫው መሰረትም አዋሽ ባንክ 
ከኢትዮጵያ በብቸኝነት መመረጥ ቻለ፡፡ በሀገረ አሜሪካ በዋሽንግተን ዲሲ ከተማ በተዘጋጀው የዕውቅና እና የሽልማት ሥነ-ስርዓት ላይ 
በኢትዮጵያ ከግል ባንኮች የምንጊዜውም ፈር ቀዳጅ እና መሪ የሆነው አዋሽ ባንክ ሽልማቱን በክብር ተቀበለ፡፡ ይገባዋል!

ምልከታ

አዋሽ ባንክ ከዓለም ምርጥ ባንኮች ሲመረጥ በለስ ቀንቶት አልያም ዕድል አጋጥሞት አይደለም፡፡ ዓላማውንና ግቡን ለማሳካት ባደረገው ጠንካራ 
ተወዳዳሪነት ነው፡፡ ለዚህ የአዋሽ ባንክ ስኬት ደግሞ የባንኩ ጠንካራ መሪዎችና ታታሪ ሠራተኞች የስኬቱ ዋና ተዋናዮች ናቸው፡፡

ይህ ብቻ አይደለም የአዋሽ የስኬት ጉዞ በምስራቅ አፍሪካ ውስጥ የሚገኙትን 20 ምርጥ ባንኮች በአህጉራዊ ደረጃ በተደረገ የምርጫ ሰንጠረዥ 
አዋሽ ባንክ አስራ ሦስተኛ ደረጃን በመያዝ አሁንም ከኢትዮጵያ የግል ባንኮች መሪነቱን አስጠብቋል፡፡

ይህ የአዋሽ ጉዞ በሽልማት አይቆምም፡፡ በቀጣይም በዓለም አቀፍ ደረጃ የመጀመሪያው ተመራጭ ባንክ ለመሆን የሰነቀውን ራዕይ ዕውን 
ለማድረግ በበለጠ ትጋትና ጥራት ደንበኞቹን ለማገልገል እየሰራ ይገኛል፡፡ ይህንን ስኬት እንዲጎናጸፍ የበኩላቸውን ጥረትና አስተዋፅኦ ያደረጉ 
አካላትን በሙሉ አዋሽ ባንክ እጅግ አድርጎ ያመሰግናል፡፡

መሀመድ ዩኑስ የኢኮኖሚክስ ዶክትሬቱን ያገኘው እ.ኤ.አ በ1972 በዩናይትድ ስቴት በቫንደርቢልት ዩኒቨርሲቲ ሲሆን ከምረቃው በኋላ አንድ 
ተስፋ ሰንቆ ወድያውኑ ወደ ትውልድ አገሩ ባንግላዲሽ ተመልሶ በቺታጎንግ ዩኒቨርሲቲ ተባባሪ ፕሮፌሰር እና የኢኮኖሚክስ ዲፓርትመንት 
ዳይሬክተር ሆኖ አገልግሏል። እ.ኤ.አ. በ1974 በመላ አገሪቱ የተስፋፋው አስከፊ ርሃብ እሱን ጨምሮ በብዙዎች ላይ ትልቅ አሻራ ጥሎ አልፏል።

ይህም በተለይ በአገሪቷ የሚኖሩ አቅመ ደካሞች የሚሰቃዩበትን ችግሮች ከአንዳንድ ተማሪዎቹ ጋር በመሆን በቺታጎንግ ዩኒቨርሲቲ አቅራቢያ 
የሚገኘውን የጆብራ መንደር ጎዳናዎችን መጎበኘት ጀመረ። 

በጉብኝቱም ሱፊያ ቤገም ከሚትባል ከአንዲት አቅመ ደካማ ሴት ጋር ከተገናኘ በኋላ ችግሩ ምን ያህል የከፋ መሆኑን በሚገባ ተገነዘበ። ሱፍያ 
ቤተሰቦቿን ለመመገብ ቀኑን ሙሉ በቤቷ ውስጥ ባለው ጭቃማ ጓሮ ውስጥ የቀርከሃ በርጩማዎችን በመስራት ደፋ ቀና እያለች ትውላለች። 
ቆንጆ እና ጠቃሚ ቁሶችንም በሚያስደንቅ ችሎታ ትሰራለች። ሆኖም ግን ጥረቷ ቤተሰቦቿን ከድህነት ማውጣት አልቻለም።  

ሱፊያ እንደሌሎች የመንደሩ ሰዎች ሁሉ በጥረቷ በምትሰራው ሥራ የምትፈልገውን ገንዘብ ለማግኘት በአካባቢው ባለ ገንዘብ አበዳሪ ትተማመን 
ነበር። ነገር ግን አበዳሪው ገንዘቡን የሚሰጣት ያመረተችውን ሁሉ እሱ በሚወስነው ዋጋ ለመሸጥ ከተስማማች ብቻ ነው። ፕሮፌሰር ዩኑስም 
የዚህን ችግር መንሰኤ ከተረዳ በኋላ አስገራሚ በሆነ መልኩ 27 ዶላር ከኪሱ በማበደር 42 ተጎጂዎችን ማዳን እንደሚችል አሰበ። ምንም እንኳን 
ገንዘቡ ለዚህ ችግር መፍትሄ ሊሆን እንደማይችል ቢገነዘብም ከትንሽ ተነስቶ ትልቅ ቦታ ላይ መድረስ እንደሚቻል በመረዳት ያለውን ሳይንቅ 
ህልሙን ለማሳካት ነገሩን ከትንሽ መጀመር ወሰነ።

ለውጥ ከራስ ይጀምራል!
አስገራሚው የስራ ፈጠራና የውጤታማነት ተሞክሮ

ፕሮፌሰር ሙሐመድ ዩኑስ ይባላል። የባንግላዲሽ ተወላጅ ሲሆን የግራሚን ባንክ በመመስረት በዓለም ዙሪያ “የድሆች ባንክ ባለሙያ” በመባል 
ይታወቃል። 

የበጎ ስራ ጅማሬ

ውሳኔ

አንዳንድ ባህላዊ የፋይናንስ ተቋማትን ለማሳመን ብዙ ያልተሳካ ሙከራ ካደረገ በኋላ ድሆች ይከስራሉ እንጂ አያተርፉም ብሎ የሚያምኑት እና 
በትክክለኛ ዋስትና እጦት ብድር ማግኘት ያልቻሉትን ሰዎች የራሱን ገንዘብ ለብድር ዋስትና አድርጎ በጆብራ መንደር የሙከራ ስራውን ጀመረ። 
በቀጣዮቹ ጥቂት አመታት ውስጥ ግን እሱም ሆነ ተበዳሪዎቹ ትርፋማና ስኬታማ በመሆን ብድሮቻቸውንም በጊዜ መክፈል ችለዋል። ይህንን 
በጎ ተግባሩን በማጠናከር አቅመ ደካሞቹን ለማበረታታት በጆብራ መንደር ልዩ የብድርና ቁጠባ ተቋም መክፈት ችሏል። በሰባት ዓመታት 
ውስጥም ሕልሙ ዕውን ሆኖ ውጥኑ ተሳክቶ እ.ኤ.አ. በ1983 ግራሚን ባንክ እና ልዩ ዘመናዊ ማይክሮ ክሬዲትን መሠረተ። 

የባንኩ ዋና ዓላማም ለድሆች ደንበኞቹና ሴቶች በግልም ይሁን በቡድን ምንም ዓይነት ዋስትናና የሕግ ወረቀቶች ሳያቀርቡ የዋስትና ፍላጎትን 
በማስወገድ መተማመን፣ ተጠያቂነት፣ ተሳትፎ እና ፈጠራ ላይ የተመሰረተ የባንክ አሰራር መፍጠር ነበር። ከዚህ በመነሳት በገጠሪቱ ባንግላዴሽ 
ላሉት አቅመ ደካሞች ያለ ምንም ዋስትና ብድር መስጠት ቀጠለ። ይህም ድህነትን ለመዋጋት ወጪ ቆጣቢ መሳሪያ ሲሆን ድሀ በመሆናቸው 
ከባንክ ምህዋር ውጪ እንዲቆዩ የተደረጉ የህብረተሰቡ ክፍሎች በሁሉም ማህበራዊና ኢኮኖሚያዊ ዕድገት ውስጥ እንደ ማበረታቻ ሆኖ 
ያገለግላል። ግራሚን ባንክ በዓለም ዙሪያ ለተፈጠሩት በማይክሮ ክሬዲት ዘርፍ ለብዙ ተቋማት የሃሳብ እና ሞዴል ምንጭ ሆኖ ቆይቷል።  

የባንኩ መስራች ፕሮፌሰር መሀመድ ዩኑስ የገንዘብ ምንጮችን በተገቢው እና በምክንያታዊነት ለታታሪዎቹ በማበደር፣ በሚሊዮን ለሚቆጠሩ 
ትናንሽ ስራዎቻቸው እና ህልማቸውን በማክበር አስፈላጊው ድጋፍ ካገኙ በቀላሉ በመለወጥ ለራሳቸውና ለአገራቸው ቁምነገር መስራት 
እንደሚችሉ ያለውን ረጅም ልምድ አካፍሏል።

ባንኩ እ.ኤ.አ እስከ ጥቅምት 2021 9.44 ሚሊዮን አባላት ያሉት ሲሆን 97 በመቶው ሴቶች ናቸው። እንዲሁም 2,568 ቅርንጫፎቹ በ81,678 
መንደሮች አገልግሎት ይሰጣል። ይህም በባንግላዲሽ ከሚገኙት አጠቃላይ መንደሮች ከ93 በመቶ በላይ ይሸፍናል። ከ12.5 ቢሊዮን ዶላር በላይ 
አበድሯል። 

የኑስ በ1974 ባንግላዲሽ በረሀብ ስትሰቃይ ቁጭ ብሎ መመልከት አልፈለገም፣ ከማስተማር ጐን ለጐን ለድሆች ተጨማሪ ነገር ማድረግ 
እንዳለበት በማሰብ የራሳቸውን አነስተኛ ኢንተርፕራይዞች ለመጀመር ለሚፈልጉ ሰዎች የረጅም ጊዜ ብድር መስጠት ጀመረ። ይህ ጅምር ሰፋ 
ባለ መልኩ በግራሚን ባንክ በኩል ስራ ላይ እንዲውል ተደርጓል። መሀመድ ዩኑስ እና ግራሚን ባንክ ከታች ሆነው ኢኮኖሚያዊ እና ማህበራዊ 
ዕድገትን ለመፍጠር በሰሩት ስራ የ2006 የኖቤል የሰላም ሽልማት ተሰጥቷቸዋል። 

በአብዮታዊ የጥቃቅን ክሬዲት ስርዓታቸው ትንንሽ ብድሮች ለስራ ፈጣሪዎች እንደሚጠቅም አምኖ በሰራው ሥራ በሚሊዮን የሚቆጠሩ ሰዎች 
ከድህነት እንዲያመልጡ ረድቷቸዋል። 

ተሞክሮ 

ተምሳሌትነት

የስኬታማ ሥራ ፈጣሪ ለመሆን አምስት ስልቶች ተጠቅሟል



መሀመድ ዩኑስ እ.ኤ.አ. በ1983 የግራሚን ባንክ በማቋቋም በጣም ድሃ የሆኑ ህዝቦችን በመደገፍና መፍትሔ በማግኘት ራዕይ በቀላሉ አሳክቷል። 
እንደ ዩኑስ ገለጻ “ድህነት ማለት የሰው ልጅ ዋጋ ማጣት” ማለት ነው። “የማይክሮ ብድርና ቁጠባ እንደ ሰብዓዊ መብት እና ከድህነት ለመውጣት 
ውጤታማ ዘዴ አድርጎ ይመለከታቸዋል። ለድሆች በሚመች መጠን አበድሩ፣ ጥቂት መሰረታዊ የፋይናንስ መርሆችን ያስተምሯቸውና 
በአጠቃላይ በራሳቸው ያስተዳድራሉ” በማለት ይናገራል።  

የተመሰረቱትን ግድግዳዎች መስበር እና በተመሳሳይ ጊዜ ተግባራዊ ንግድ ማዘጋጀት ፈታኝ ነው። ዩኑስ እራሱ ማይክሮ ፋይናንስ ስራውን 
የጀመረው እ.ኤ.አ. በ1976 በባንግላዲሽ ላሉ የገጠር ሴቶች የመጀመሪያውን የባንክ ብድር ሲሰጥ ነው። ከ30 ዓመታት በኋላ ጥረቱን በማሳካት 
በ2006 የኖቤል የሰላም ተሸላሚ መሆን ችሏል። በዚህ ሁሉ ጊዜም ሆነ ከዛ በኋላም ጉዞው ቀላል አልነበረም። ህልሙን ዕውን ለማድረግ ለአንድ 
አፍታም ቢሆን ጥረት ከማድረግ አልቦዞነም።  

በራስዎ ካመኑ እና ከወሰኑ ስኬታማ መሆን ይችላሉ። የመጀመሪያው እርምጃ ሁል ጊዜ ከባድ ቢሆንም ከቀን ወደ ቀን ይማሩበታል፣ 
ያድጉበታል። ፕሮፌሰሩም ሕልማቸውም ሆነ ዓላማቸው ምን እንደሆነ ጠንቅቀው ያውቁ ነበር። ማንኛውንም ፈተና ለመጋፈጥ ዝግጁ ነበሩ 
ይህንን ደግሞ ምንም ተስፋ ሳይቆርጡ አሳክቷል።

ዩኑስ በመልካም ስራው በተለያዩ ጉዳዮች ተወቅሷል። አንዳንድ የባንግላዲሽ ሰዎች “የድሆችን ደም በመምጠጥ አትራፊ ሆነ” በማለት 
ይወቅሱታል። የተወሰኑት ጋዜጠኞች ደግሞ “የጥቃቅን ብድር ውጤታማነት ለህብረተቡ ሳይሆን ለራሱ ነው” በማለት ጠንካራ ተቃውሞ እና 
ትችት ስያቀርቡበት ነበር። በሚገርም ሁኔታ ከግራሚን ባንክ ማኔጂንግ ዳይሬክተርነትም እንዲነሳ ብቻ ሳይሆን ህልሙ ዕውን እንዳይሆንና 
ተስፋ ቆርጦ እንዲቆም ተሞክሯል። ይሁን እንጂ ብዙ ፈተናዎችን ተቋቁሞ ህልሙን አሳክቷል። በዚህም ብዙ ጊዜ የድሆች አባት ተብሎ 
ይጠራል።  

“ከድህነት የጸዳች ዓለም መፍጠር እንደምንችል አምናለሁ። ምክንያቱም ድህነት በድሃ ሰዎች የተፈጠረ አይደለም። እኛ ለራሳችን በቀረጽናቸው 
ኢኮኖሚያዊ እና ማህበራዊ ሥርዓቶች የተፈጠረ እና የሚቀጥል ነው። ያንን ሥርዓት የሚቀይር ፖሊሲ፣ ተቋማት እና ጽንሰ-ሐሳቦችን መከተል 
እንደሚያስፈልግ ዩንስ ይናገራል።   

. የህብረተሰቡን ችግር እንዴት መፍታት እንደሚችል በማወቅ   

. በህልም ላይ መስራት 

. ተስፋ አለመቁረጥ 

. አስቸጋሪ ሁኔታዎችን ለመቋቋም ዝግጁ መሆን

ምንጭ ፡ “ ባንክ ቱ ዘ ፑር ” መጽሐፍ

ለመረጃ 





አናጺው

አናጺው ለረዥም ዘመን የቆየበትን ቤት ግንባታ ሙያውን ተሰናብቶ ቀሪ ጊዜውን ከባለቤቱና ከልጆቹ ጋር ማሳለፍ ፈለገ፡፡ ይህንን ዕቅዱንም 
ለአሰሪው ተናገረ፡፡ አሰሪውም ይህንን ሲሰማ “አንተን የመሰለ ባለሙያ ማጣት ያስቆጫል!” ብሎ አዘነ፡፡ አሰሪውም “እንደሱ ከሆነ እሳቤህ አንድ 
ነገር ብቻ ላስቸግርህ ውለታ ዋልልኝ -አንድ ቤት ብቻ ገንብትህ ስጠኝ” አለው፡፡

አናጺውም ምንም እንኳ ጥያቄውን ለመቀበል ቢቸገርም እሺ አለው፡፡ በገባው ቃል መሰረትም ቤቱን እንደነገሩ አድረጎ ሰራው፡፡ ቤቱን ሰርቶ 
እንደጨረሰም የቤቱን ጥራት የሚፈትሽ ባለሙያ ከአሰሪው ጋር በመምጣት አዩት፡፡ አሰሪውም የቤቱን ቁልፍ እየሰጠው ይሄ እሰካሁን ለነበረን 
አብሮ ቆይታ ከእኔ ላንተ የተበረከተ ስጦታ (ቤትህ) ነው አለው፡፡አናጢውም ከዚህ በፊት አድርጎት በማያውቀው ሁኔታ ቤቱን እንደነገሩ አድርጎ 
በመጨረሱ ሀፍረት እየተሰማው “ቤቴን እየሰራው መሆኑን ባውቀው ኑሮ በተለየ በሰራሁት” ብሎ ተጸጸተ፡፡ እናም አሳንሶ በሰራው ቤት ለመኖር 
ተገደደ፡፡ማናቸውንም ተግባር ለሙያ በመገዛት መስራት ውጤቱ በራስ ከማፈር ያድናል፡፡ ማድረግ የማንችለውን ቃል አለመግባት ጥሩ ነው፡፡

ከህልሙ እየዋለ፤ ለህልሙ እሚያድር፤ ለህልሙ የሚተጋ፣

እንደ ወንዝ ያለማል፤ ከእርሱ ለተጠጋ።

በታላቅ ትህትና፤ አክብሮት ተላብሶ፣

ህዝብ ሲያገለግል፤ ከአንገቱ አጎንብሶ፣

በተጓዘባቸው፥ ባለፉት አመታት፤ ስኬት ተጎናጽፎ፣

ከፍታ ሲቀዳጅ፤ ዕልፍ እርምጃ አልፎ፣

በግሎባል ፋይናንስ፤ ሲቀበል ብኩርና፤ ከሀገር' ተመርጦ፣

ባሳየው ችሎታ ከብዙሃን በልጦ፣

ሲሰራ ሲተጋ፤ ለሀገር ዕድገት ቀንቶ፣

ታማኝ ግብር፤ በወቅቱ ከፋይ፤ ቀን ከለሊት ሰርቶ፣

እጁን ሲዘረጋ ለተጎዳው ወገን፤ አካሌ ነው ብሎ፣

ድጋፍ ሲያበረክት ሲሞላ ጎዶሎ፣

በስልጣኔ ፈርጥ፤ በቴክኖሎጂ ዓለም፤ ቤተኛ የሆነ፣

በደንበኛ አንደበት የተመሰገነ፣

ግንባር ቀደም መሪ፤ እጅግ የገነነ፣

ከሰሞኑ ደግሞ አስደማሚ ሲሳይ ይዞ ከተፍ አለ፣

ለደንበኛ ዕርካታ፤ የብድር ካርድ አለኝ፤ ተገልገሉ አለ፣

አዋሽ ፥አዋሽ፤ አዋሽ ነው ባንካችን፣

የብዙሃን ምርጫ፣ ስኬት ነው አርማችን።

-----------አዋሽ ከህልሙ ጉዞ------------

ቤተልሄም ታደሰ (ካሜሮን ጎዳና ቅርንጫፍ)

World’s Best Bank Award 2022

Awash Credit Card Launching Ceremony

